Newid
Mae’n bwysig bod y cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges.
PowerPoint (opsiynol): mae yna sleidiau Ppt i gyd-fynd â’r gwasanaeth.

Sleid 1: Teitl

· Rydyn ni wedi arfer hefo’r ffaith fod technoleg yn newid drwy’r amser. Dylai cyfrifiadur 10 mlwydd oed fod mewn amgueddfa! Ond, roedd yna adeg pan roedd pobl yn ymladd yn erbyn unrhyw newidiadau a datblygiadau technolegol. 

Sleid 2: Luddites

· Nôl yn 1811 roedd yna fudiad o’r enw’r ‘Luddites’. Roedden nhw’n protestio yn erbyn fframiau gwau mecanyddol – mechanised weaving looms – mewn ffatrïoedd. Roedden nhw’n llosgi ac yn malu y fframiau mecanyddol, ac yn y diwedd aeth pethau mor ddrwg nes bod rhaid i’r fyddin ymosod ar y ‘Luddites’, a lladdwyd nifer ohonyn nhw yn 1812.

· Roedd y ‘Luddites’ yn protestio’n chwyrn yn erbyn newid. Iddyn nhw roedd newid yn golygu colli eu gwaith, ac felly eu gallu i fwydo eu teuluoedd. Roedd angen llai o weithwyr gyda dyfodiad y peiriannau newydd. 

Sleid 3: Millicent Fawcett

· Roedd y ‘Luddites’ yn protestio’n erbyn newid, ond protestiodd y ‘Suffragettes’ er mwyn cael newid. Doedd merched ddim yn cael pleidleisio ym Mhrydain ac ym 1897 cychwynnwyd y National Union of Women's Suffrage gan Millicent Fawcett. Ystyr  "Suffrage" ydy’r hawl i bleidleisio, a dyna beth oedd merched eisiau. Roedd Millicent Fawcett eisiau gweld newid yn hawliau merched, ond doedd hi ddim yn credu mewn protestio’n ffyrnig a thorri’r gyfraith. Felly, yn 1903 sefydlwyd y Women's Social and Political Union gan Emmeline Pankhurst a’i merched Christabel and Sylvia. Roedd aelodau’r mudiad yma, y ‘Suffragettes’ yn fodlon defnyddio trais i gael eu ffordd eu hunain. 
Sleid 4: Arestio Mrs. Pankhurst
· Ym Mis Chwefror 1913 fe roddon nhw ffrwydron yn nhŷ David Lloyd George a difrodwyd rhan o’i gartref. Ar gychwyn y Rhyfel Byd Cyntaf yn 1914 stopiodd y ‘Suffragettes’ eu protestiadau. Yna ar ddiwedd y rhyfel yn 1918 rhoddwyd yr hawl i ferched bleidleisio – nid o ganlyniad i’w hymgyrchu ffyrnig, ond am eu holl waith yn ystod y rhyfel.
· Mae rhai newidiadau er gwell ac mae rhai newidiadau er gwaeth. Weithiau does dim angen newid, weithiau newid ydy’r dewis gorau. Os ydyn ni’n anghywir, yna mae’n dda i newid ein meddyliau. Os ydy ni’n bobl cas neu diamynedd yna mae’n dda i geisio newid ein cymeriad. 
· Mae pob Cristion wedi gorfod newid. Mae nhw wedi newid o fod yn bobl heb ffydd yn Iesu i bobl sydd â fydd yn Iesu. Mae newid o’r fath yn newid calon a meddwl.
Sleid 5: Mathew 18:3-4
· Dyma adnodau o Mathew 18: Galwodd (Iesu) blentyn bach ato, a'i osod yn y canol o’u blaenau, ac yna dwedodd: "Credwch chi fi, os na newidiwch chi i fod fel plant bach, fyddwch chi byth yn un o’r rhai mae’r Un nefol yn teyrnasu yn eu bywydau. Felly, pwy bynnag sy’n ystyried ei hun yn fach, fel y plentyn yma, ydy'r pwysica yn nheyrnas Duw.
Gweddïwn Weddi’r Arglwydd gyda’n gilydd, Ein Tad ...
Neu
Gweddïwn: Diolch i ti ein bod ni’n gallu newid. Os credwn mai Iesu ydy dy Fab Di cawn fywyd newydd a chalon newydd. Helpa ni i newid pan mae angen gwneud hynny, ac i ddal ein gafael yn dynn ar bopeth sy’n dda. Helpa ni i wneud dewisiadau doeth. Amen

